
Abstrak 

Cabaran mata pelajaran sejarah adalah kaedah pengajaran dan pembelajaran, kelaziman guru 

menggunakan kaedah ceramah atau ceramah bervariasi. Membangunkan keupayaan penguasaan 

pelajar dalam mata pelajaran ini merupakan satu cabaran utama yang dihadapi oleh guru. Oleh itu, 

kajian ini bertujuan untuk mengkaji kesan mnemonik visual yang dibangunkan berdasarkan kepada 

teknik imageri iaitu pengintegrasikan kata kekunci dengan imej atau objek terhadap pengekalan 

ingatan jangka panjang bagi mata pelajaran Sejarah tingkatan satu.  Kajian ini dijalan secara ekperimen 

dengan satu kumpulan. Seramai 24 pelajar terlibat dalam kajian ini.  Ujian pra dan ujian pos 

dilaksanakan bagi perbandingan dan ujian yang seterusnya adalah perbandingan tiga sela masa yang 

berbeza dalam jangka masa tiga minggu. Data dianalisis menggunakan Ujian t dan Ujian ANOVA. 

Hasil kajian menunjukkan terdapat perbezaan signifikan skor markah antara ujian pra dan ujian pos. 

Walau bagaimanapun, ujian pengekalan menunjukkan tiada perbezaan yang signfikan bagi skor 

markah bagi tiga masa yang berbeza. Mnemonik visual menunjukkan kesan yang baik terhadap ingatan 

jangka panjang. Hasil kajian ini boleh digunakan sebagai kaedah pengajaran dan pembelajaran 

terutama bagi mata pelajaran yang berbentuk fakta. 

 
Kata Kunci: mnemonik visual, pengekalan ingatan jangka panjang, sejarah 

 
Abstract 

The challenge of history is the method of teaching and learning, the prevalence of teachers using 

lecture or various lecture methods. Developing student ability mastery in this subject is one of the 

major challenges faced by the teachers. Therefore, this study aims to examine the effect of visual 

mnemonic developed based on  imagery techniques that is the integration of keywords with images or 

objects on the retention of long-term memory for the subject of History form one. The study was 

conducted experimentally with one group. A total of 24 students were involved in this study. A pre-

posttest was performed for comparison and the next test was comparison of three different time 

intervals over a period of weeks. Data were analyzed using t Test and ANOVA Test. The results showed 

that there was a significant difference in score between pre – posttest. However, the retention test 

showed no significant difference in score for the three different times. Visual mnemonics show a good 

effect on long term memory. The results of this study can be used as a method of teaching and learning, 

especially for factual subjects. 

Keywords: visual mnemonics, long-term memory retention, history 

 
 

 

PENGENALAN 

Beban kognitif boleh dikaitkan dengan empat jenis ingatan iaitu deria, jangka pendek, bekerja dan 

jangka panjang. Keempat-empat jenis ingatan ini bekerja dengan cara berbeza. Ingatan deria merujuk 

kepada ingatan yang sangat singkat, berbanding dengan ingatan jangka pendek. Ingatan kerja 

merupakan keupayaan otak untuk menyimpan maklumat dan membantu memproses pemikiran 

manakala ingatan jangka panjang merupakan ingatan yang berkisar beberapa hari hingga beberapa 

dekad, Dalam proses pembelajaran maklumat perlu bergerak daripada ingatan deria kepada ingatan 

jangka panjang. Menurut Mayer (2014), dan Moreno dan Mayer (2007), ingatan deria dan ingatan kerja 

yang mempunyai kapasiti yang sangat terhad dalam pemprosesan maklumat, maka ia perlu 

dioptimumkan penggunaannya.  Pengunaan visual dan verbal dapat memudahkan penyepaduan 

maklumat baharu. Oleh itu, pengunaan elemen multimedia dapat meningkatkan pembelajaran sehingga 

tersimpan dalam ingatan jangka panjang. Oleh kerana ingatan bekerja yang terhad maka pelajar perlu 

selektif dalam memilih maklumat daripada ingatan deria yang perlu diberikan perhatian ketika proses 

pembelajaran. Oleh itu penghasilan bahan pengajaran mempunyai implikasi yang penting dalam proses 

pengajaran dan pembelajaran (PdP).  

 

Paas dan Ayres (2014) menyatakan tentang Teori Beban Kognitif, yang memberikan penekanan 

kepada pengurusan beban ingatan kerja. Ingatan kerja adalah kemampuan untuk menyimpan pelbagai 

maklumat dan berupaya menjanakan semula. Namun begitu, kadar untuk mengingat sesuatu hanya 

dapat dicapai sekitar tujuh item maklumat pada satu ketika.  Bagi menguatkan lagi ingatan kerja maka 

perlu satu kaedah yang sesuai untuk membantu individu dalam meningkatkan ingatan dalam 

mengingat semula. Teori ini menyatakan bahawa ingatan jangka pendek seseorang 

individu mampu memproses bilangan elemen yang terhad secara serentak (Nurkhamimi et al., 2021). 

Berdasarkan teori ini, ingatan kerja mampu untuk memproses maklumat sekiranya i) memori ingatan 

jangka panjang dapat menyimpan pengetahuan dan kemahiran secara kekal atau tidak kekal dan ii) ia 

juga berfungsi sebagai alat intelektual (Maizan, 2017). Oleh itu, salah satu cara yang boleh 

mengoptimumkan beban ingatan kerja adalah melalui reka bentuk pengajaran (Yusniza, et al., 2017). 

Reka bentuk pengajaran yang baik dapat membantu meningkatkan keupayaan ingatan kerja supaya 

dapat mengingati maklumat sehingga pengekalan dalam pemikiran seseorang. Kajian lalu 

menunjukkan salah satu teknik digunakan ialah teknik mnemonik (Ahour & Berenji, 2015). 

 

Mnemonik adalah teknik yang digunakan seseorang bagi membantu dalam keupayaan mengingat 

sesuatu. Dalam kata lain, teknik ini membantu memori atau ingatan untuk mengecod dan memanggil 

semula maklumat yang penting. Selalunya ia dikaitkan dengan penggunaan gambar, ayat yang 

sinomim atau perkataan. Teknik mneumonik yang mempunyai pelbagai seperti visual, audio atau teks 

di dalamnya yang memberi kesan dalam mengingat (Abdalla et al., 2021). Teknik mnemonik 

mempunyai beberapa teknik seperti kata kunci, kata laluan, lokus, mnemonik musik, mnemonik nama, 

ungkapan atau perkataan, model, puisi, nota organisasi, imej, sambungan dan ejaan (Maghy, 2015). 

Semua teknik memonik ini digunakan mengikut kesesuaian tahap pembelajaran para pelajar dan umur. 

Sebagai contoh, pembelajaran abjad untuk kanak-kanak lebih sesuai menggunakan teknik mnemonik 

musik kerana kanak-kanak lebih seronok untuk belajar. Selain itu, bagi mengingat senarai 

perbendaharaan kata yang banyak dapat dibantu dengan menggunakan teknik mnemonik kata kunci 

seperti perbendaharaan bahasa cina (Rawendy et al., 2017). 

 

Mnemonik secara digital iaitu E-flashcard (Li & Tong, 2019) telah menunjukkan kesan positif dalam 

penggunaan aplikasi audio multimedia bagi pengecaman perkataan Cina dalam kalangan pelajar yang 

bukan bahasa pertama. Pembelajaran dalam bahasa yang berkait dengan mnemonik seperti Bahasa 

Inggeris (Maysoon & Mohammed, 2017), Bahasa Cina (Rawendy et al., 2017), perbendaharaan kata 

(Ahmadi et al., 2020; Ahour, Berenji, 2015; Koksal & Cekic, 2014; Ghoneim & Elghotmy, 2016), 

abjad English (Maysoon et al., 2017) dan Bahasa Jepun (Rasiban et al., 2019) dapat membantu pelajar 

untuk mengingat dengan lebih baik. Penggunaan teknik mnemonik juga tidak hanya kepada bahasa 

tetapi juga bagi mata pelajaran Matematik dan Sains. Manakala dalam bidang matematik juga terdapat 

beberapa kajian yang menggunakan mnemonik seperti pembezaan dan pengamiran (Yahya, et al, 

2017), trigonometri (Malis et al., 2016), algebra (Salleh & Zakaria, 2011) dan matematik (Maghy, 

2015). Dalam bidang perubatan juga menggunakannya (Cole et al., 2021; Ward, 2019; Jones & Guinea, 

2017; Fernandes & Speer, 2002) dan juga bidang perakuanan (Rodzi, et al., 2021; Abd Rahim, 2018; 

Laing, 2020), perniagaan (Wailoo & John, 2013) dan ekonomi (Yin, 2012). Wang dan Thomas (1996) 

melaporkan bahawa teknik mnemonik lebih banyak digunakan pelajar berbakat berbanding pelajar 

biasa. Ini menunjukkan teknik ini dapat menyokong PdP.  

 

Kajian Hill (2022) menunjukkan bahawa teknik mneumonik boleh meningkatkan pengekalan dan ingat 

kembali simpulan bahasa dalam English sebagai bahasa kedua (Maysoon et al., 2017; Zarei & Keyson, 

2016; Ghoniem & Elghotmy, 2016). Teknik mnemonik yang berkesan penggunaannya ialah teknik 

kata kunci. Antara kajian yang membuktikan berkesan ialah Ahmadi et al. (2020), Rawendy et al. 

(2017), Maysoon et al., (2017) dan Li & Tong (2019). Zarei dan Keysan (2016) melaporkan penemuan 

yang sama dan kajian yang dijalan oleh Koksal dan Cekic (2014). Kajian empririkal telah mendapati 

bahawa mnemonik visual mampu membantu ingatan deria terutama dalam visual bagi mengukuhkan 

otak imaginari. Antara menyokong pembelajaran secara visual sebagai input dapat memberikan kesan 

ke atas pengecaman, pembezaan dan hafalan terutama dalam pembelajaran bahasa (Chen et al., 2013, 

Shen 2010). Kajian Shen (2010) menyatakan dua koding iaitu verbal and visual lebih memberikan 

kesan lebih efektif berbanding salah satu sahaja. Ahmadi dan Zarei (2021) juga menunjukkan bahawa 

mnemonik linguistik, visual dan verbal adalah mempengaruhi dalam pengajaran dan pembelajaran. 

 

Kajian ini mencadangkan penggunaan mneumonik visual bahan pengajaran bagi membantu ingatan 

jangka panjang untuk menyimpan maklumat lebih lama dan kekal dalam ingatan pelajar seperti dalam 

Rajah 1. Mnemonik visual sebagai bahan pengajaran yang masuk ke dalam ingatan deria seperti deria 

penglihatan dan pendengaran yang mana dalam ingatan ini akan cepat meruap. Sebahagian maklumat 

ini dipindahkan ke dalam ingatan kerja untuk tujuan pemikiran dan pemprosesan selanjutanya. Dalam 

ingatan kerja, mental membina model yang dinamakan model lisan dan model imej dan 

menghubungkaitkan secara kedua-dua model untuk membentuk pengetahuan yang relevan. Hasilnya 

terbina pengetahuan yang sesuai untuk ingatan jangka panjang (Mayer, 2014; Moreno & Mayer, 2007). 

Ingatan jangka panjang mempunyai kapasti yang besar, ia perlu dimanipulasikan supaya boleh 

disimpan banyak fakta pada sesuatu ketika. Walaupun setiap individu mempunyai kapasti ingatan yang 

berbeza namun perlu digunakan secara optimum. Proses utama dalam mengingat sesuatu, adalah 

berkait rapat dengan fungsi imej dalam otak dan kajian secara konsisten menunjukkan bahawa kesan 

imej memberikan kesan kuat dalam ingat jangka panjang seseorang. Secara umumnya ini, merupakan 

proses yang berlaku dalam mereka bentuk proses mnemonik yang berkaitan bagaimana proses 

penerimaan maklumat kemudian menyimpan dalam ingatan deria kemudian dalam ingatan kerja dan 

seterusnya kekal dalam ingatan jangka panjang. 

 

 

 

 

 
 

Rajah 1: Adapatasi daripada Mayer (2014) dan Moreno & Mayer (2007) 

 

Kajian terdahulu yang ditelusuri didapati banyak memfokus pada aspek bahasa dan matematik, namun 

masih kurang kajian yang dijalankan terhadap mata pelajaran yang banyak menggunakan fakta seperti 

sejarah, geografi, biologi dan lain-lain. Kebanyakan pelajar menganggap mata pelajaran yang penuh 

dengan fakta sebagai satu mata pelajaran yang susah dan memerlukan banyak hafalan. Oleh itu, 

sejauhmana teknik mnemonik visual boleh dijadikan sebagai alat bagi membantu pengekalan ingatan 

dalam mengingat banyak fakta dan ayat-ayat yang panjang.  Antara cabaran utama yang dihadapi 

dalam PdP mata pelajaran sejarah yang berkaitan dengan fakta yang banyak dan tentang masa lalu 

(Kiamsin & Talin, 2018). Kaedah penyampaian guru yang lebih kepada kaedah berceramah (Sharipah 

& Arba’iyah, 2016) atau ceramah bervariasi. Ini juga dinamakan pembelajaran berpusatkan guru, 

kaedah ini kurang berinovatif dan kreatif hanya bercorak sehala sahaja, kaedah ini agak membosan 

dan kurang diminati (Kiamsin & Talin, 2018). Malah banyak bergantung kepada penggunaan buku 

teks sahaja. Kebergantungan kepada bahan yang sedia ada menyebabkan pelajar sering tertukar fakta.  

Menurut Sharipah & Arba’iyah (2016), ini menyebabkan pencapaian pelajar dalam peperiksaan sama 

ada diperingkat Sijil Pelajaran Malaysia (SPM) maupun Sijil Tinggi Pelajaran Malaysia (STPM) 

kurang memberangsangkan. Dalam pembelajaran sejarah, antara cabaran lain ialah  terlalu banyak 

fakta yang perlu diingat, sukar untuk pembinaan ayat, proses mental yang tidak terbentuk (mengaitkan 

fakta dan nombor), keletihan mental, salah tanggapan dan ketidaksempurnaan pelbagai jenis 

pemikiran, strategi pengajaran tidak pelbagai, bosan dan sebagainya. Jika sesebuah kaedah atau teknik 

pengajaran yang kurang merangsang ingatan digunakan oleh guru dalam pengajaran sejarah, ia 

mengakibatkan ilmu yang dicurahkan guru akan berlalu sahaja dan tidak mendatangkan makna kepada 

sesesorang pelajar. Oleh itu, kajian ini akan mengkaji sejauhamana penggunaan mnemonik visual 

dapat membantu pengekalan maklumat dalam ingatan pendek dan jangka panjang dalam mata 

pelajaran sejarah.   

 

PENYATAAN MASALAH 

 
Nor Azan et al (2009) menyatakan pelajar menjadi bosan dan kurang berminat dengan mata pelajaran 

Sejarah kerana kreativiti dalam pengajaran dan pembelajaran adalah kurang. Menurut Anuar dan 

Ingatan deria Ingatan kerja 
Ingatan Jangka 

Panjang 

Mnemonik 
Visual 

Perhatian/ 

pemilihan 

Keupayaan terhad 

Pemikiran dan Pemprosesan 

Pengecodan /  

Perolehan semula 

Nelson (2017), guru perlu lebih kreatif dalam merancang pengajaran dan bersesuaian dengan 

kebolehan pelajar bagi pengajaran dan pembelajaran mata pelajaran Sejarah. Kajian Suo Yan Mei et 

al (2018) mendapati penggunaan Quizziz dalam kelas bahasa Arab menyumbang kepada jumlah 

peratusan mata positif yang tinggi dan menyatakan bahawa penggunaan Quizziz sebagai alat 

pengajaran dapat menarik minat pelajar dan membantu pelajar lebih fokus ketika proses pengajaran 

dan pembelajaran berlangsung. Anuar dan Nelson (2017) menyatakan pengajaran yang menggunakan 

teknik konvensional dan tradisional serta pengajaran secara “chalk and talk” adalah kurang sesuai 

dengan keperluan pelajar pada abad ke 21 ini. Rajendra dan Sudana (2018) mendapati bahawa 

kumpulan eksperimen yang menjalani proses pembelajaran menggunakan teknologi multimedia 

interaktif mempunyai pencapaian skor yang lebih tinggi berbanding kumpulan kawalan yang menjalani 

proses pembelajaran menggunakan teknik konvensional. 

 

Menurut John et al (2014), prestasi penyimpanan maklumat kurang baik berlaku kerana maklumat 

yang masuk terlalu banyak dan melebihi kapasiti ingatan kerja. Perkara ini boleh menyebabkan 

berlakunya bebanan kognitif. Beban kognitif ini menyebabkan pelajar mengalami kesukaran untuk 

mengingat maklumat yang banyak untuk satu-satu masa. Dalam hal ini, Fatemeh dan Naser (2015) 

menyatakan bahawa berdasarkan kajian-kajian yang lepas, teknik mnemonik adalah satu teknik yang 

berkesan untuk digunakan dalam pembelajaran yang perlu mengingat. Fatemeh dan Naser (2015) ada 

membuat kajian dengan membandingkan keberkesanan penggunaan  mnemonik dan bukan 

mnemonik dalam pembelajaran bahasa asing dan hasil kajian mendapati bahawa penggunaan 

mnemonik dalam pembelajaran bahasa asing lebih efektif dan berkesan berbanding pembelajaran 

bahasa asing menggunakan bukan mnemonik.   

 

 

KAJIAN LITERATUR 

 

Zahra et al, (2019) menyatakan bahawa mnemonik ini dideskripsi sebagai peranti ingatan atau alat 

yang membantu pelajar untuk mengingat maklumat. Mnemonik berasal daripada perkataan Yunani 

“Mnemosyne”  yang merujuk kepada dewi ingatan di Yunani purba dan mnemonik dideskripsikan 

sebagai teknik atau peranti penambahbaikan ingatan yang membantu dalam pemprosesan maklumat 

termasuklah penyimpanan dan ingatan semua (Amiryousefi dan Ketabi, 2011, seperti dipetik dalam 

Zahra et al, 2019). Selain itu, menmonik juga dideskripsikan sebagai teknik arahan yang lebih mudah 

untuk ingatan semula (Bakken dan Simpson, 2011, seperti dipetik dalam  Zahra et al, 2019). 

Di samping itu, Zahra et al (2019) menyatakan mnemonik menggabungkan maklumat baru dengan 

maklumat lama menggunakan gambar, perkataan dan huruf serta gabungannya juga.  

 

Ali dan Mohammad (2016) menjalankan kajian menggunakan teknik mnemonik kata kunci yang 

membantu pelajar untuk mengingat perbendaharaan kata bagi jangka masa yang panjang. Nur Sa’adah 

(2017) menyatakan teknik mnemonik akronim amat membantu mengingat perbendaharaan kata untuk 

jangka masa yang panjang. Marjan dan Farzin (2015) menyatakan bahawa teknik mnemonik juga 

digunakan untuk membantu mengingat  pembelajaran yang melibatkan kata kerja dalam Bahasa 

Inggeris yang banyak. Teknik mnemonik seperti kata kunci, lokus dan gambar, yang dimasukkan ke 

dalam gamifikasi membantu pelajar mengingat bahasa Cina  dengan baik (Rawendy et al, 2017). 

Michelle et al (2016) menyatakan maklumat dan pembelajaran dalam bentuk visual lebih tinggi 

ketekalannya dan disimpan dalam memori jangka panjang. Enamul (2018) menyatakan bahawa 

menghafal bukan sekadar ‘hafalan’ sahaja, akan tetapi proses menghafal boleh dilakukan dengan 

pelbagai teknik seperti mnemonik, visualisasi, pembelajaran hafalan dan sebagainya. 

METODOLOGI KAJIAN 

 

Kajian ini telah dijalankan bagi mengenalpasti kesan teknik mnemonik visual terhadap ingatan jangka 

pendek dan jangka panjang dengan menggunakan kaedah kuasi ekperimen dengan reka bentuk ujian 

pra-pos satu kumpulan sahaja. Ujian pra dan ujian pos adalah berdasarkan kepada Bab 1 tingkatan 4 

bagi mata pelajaran sejarah iaitu topik Peningkatan Tamadun. Seramai 24 responden yang terdiri 

daripada pelajar tingkatan 4 di salah sebuah sekolah di Negeri Sembilan. Saiz sampel ini kajian ini 

adalah sesuai, menurut McMillan & Schumacher 2010; Cresswell, 2008, saiz minimum sampel 

penyelidikan kuantitatif jenis eksperimen adalah 15 orang. Kajian ini dijalankan melalui dua fasa iaitu 

fasa pertama yang dijalankan untuk mengukur kesan pembelajaran menggunakan teknik mnemonik 

visual dan fasa kedua dijalankan untuk mengukur pengekalan maklumat dalam ingatan.  Jadual 1 

menunjukkan fasa pertama kajian ini dijalankan. 

 

Jadual 1: Kaedah pelaksanaan ujian pra dan ujian pos/pos_1 

 
Kumpulan Ujian Pra Pendekatan Ujian pos/pos_1 

Rawatan  O1 x O2 

 

Bagi fasa kedua seperti Jadual 2, pengujian pengekalan ingatan jangka panjang dalam tempoh sela 

masa 14 hari (Rohrer &Pashler, 2007; Hayne, 1990). Tempoh 14 hari selepas ujian pos berikutnya 

bagi memastikan tiada kesan ingatan soalan ujian pos sebelumnya. Ini bertujuan untuk melihat kesan 

pengekalan ingatan pelajar bagi jangka panjang seperti kajian yang dijalankan oleh Rohrer dan Pashler 

(2007) dan Hayne (1990). Pada fasa pertama kajian ini dimulakan dengan 24 orang pelajar, walau 

bagaimanapun, hanya 21 orang pelajar sahaja yang terlibat untuk fasa ke dua. Tiga (3) orang pelajar 

digugurkan kerana tidak dapat memberikan komitmen sepanjang kajian ini dijalankan.  

 

Jadual 2: Kaedah pelaksanaan bagi ujian pengekalan ingatan jangka panjang 

 
Kumpulan Ujian Pos/Pos_1 Ujian Pos_2 Ujian Pos_3 

Rawatan  O2  O3  O4 

 

Prosedur kajian eksperimen ini diringkaskan seperti pada Rajah 2. 

 

Instrumen kajian terdiri daripada satu set soalan ujian pra dan tiga set ujian pos. Ujian pencapain 

digunakan bagi pengukuran pengetahuan seseorang individu dalam sesuatu mata pelajaran (Noraini, 

2010). Ini bertujuan bagi menilai kesan pembelajaran dengan penggunaan teknik mnemonik visual.  

Instrumen kajian ini diambil daripada soalan bank percubaan peperiksaan SPM, dan soalan ini telah 

disahkan oleh guru Panitia mata pelajaran sejarah. Tempoh masa yang diberikan untuk menjawab 

soalan adalah 20 minit sahaja.  Jadual 3 menunjukkan agihan markah mengikut pecahan jenis soalan 

seperti Jadual 3. 

Jadual 3: Pecahan soalan bagi ujian pra dan ujian pos 

 
Jenis Soalan Bil. Soalan Markah 

Objektif (Bahagian A) 10 20 

Struktur (Bahagian B) 2 20 

Jumlah 40 

 

Data skor ujian pra dan ujian pos dianalisis menggunakan deskriptif, Ujian t dan Ujian ANOVA sehala.  

Beberapa andaian yang perlu dipenuhi sebelum Ujian t dan Ujian ANOVA sehala dijalankan. Antara 

andaian ialah skor ujian tidak bersandar, taburan normal dan kehomogenan varians (Mann, 2004).  

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

Rajah 2: Carta aliran prosedur kajian eksperimen 

 

DAPATAN KAJIAN 

 

Data dianalisis dengan penggunaan perisian Statistical Program for the Social Sciences (SPSS) 

Version 28.0. Perbincangan bermula dengan statistik deskriptif, diikuti Ujian t dan Ujian ANOVA 

sehala. 

 

Jadual 4 memaparkan skor markah ujian pra dan ujian pos bagi 24 responden yang terlibat dalam kajian 

ini. Ujian pra menunjukkan skor markah tertinggi adalah 16 dan terendah adalah 2, manakala ujian pos 

Sampel 

(24 orang 

pelajar) 

Ujian Pra 

Pembelajaran menggunakan 
Mnemonik Visual 

Ujian 

Pos/Pos_1 

Ujian Pos_2 

Ujian Pos_3 

Fasa Pertama 

Fasa Kedua 

14 hari 

14 hari 

pula skor markah tertinggi adalah 18 dan markah terendah adalah 2. Skor markah ujian pos adalah 

lebih tinggi dan markah terendah adalah sama. 

 

Jadual 4: Paparan skor markah ujian pra dan ujian pos 

 

Responden Ujian pra Ujian Pos/ 

Pos_1 

Responden Ujian pra Ujian Pos/ 

Pos_1 

P1 10 9 P13 13 16 

P2 11 16 P14 16 17 

P3 6 15 P15 7 6 

P4 11 17 P16 5 5 

P5 7 12 P17 2 2 

P6 5 18 P18 5 6 

P7 5 13 P19 8 8 

P8 4 17 P20 10 9 

P9 6 13 P21 11 12 

P10 10 15 P22 11 5 

P11 12 16 P23 14 10 

P12 6 13 P24 6 12 

 

Hasil analisis deskriptif, min dan sisihan piawai skor markah ujian pra dan ujian pos adalah seperti 

dalam Jadual 5.  Min bagi ujian pra adalah 8.38 (SD=3.56) dan min bagi ujian pos adalah 11.54 

(SD=4.82). Terdapat peningkatan nilai min bagi ujian pos menunjukkan penggunaan teknik 

memberikan kesan positif terhadap skor markah responden. 

 

Jadual 5: Analisis deskriptif 

 
 N Minimum Maksimum Min Sisihan Piawai (SD) 

Ujian Pra 24 2.00 16.00 8.38 3.56 

Ujian Pos 24 2.00 18.00 11.54 4.82 

 

Jadual 6 menunjukkan bahawa Ujian t berpasangan yang dilaksanakan untuk menilai kesan terhadap 

pemboleh ubah bersandar, berdasarkan Ujian t menunjukkan bahawa wujud perbezaan yang signifikan 

t(23) = -3.157, p =.002, iaitu nilai p< .05.  

 

Jadual 6: Analisis Ujian t berpasangan bagi skor markah ujian pra dan ujian pos 

 
Ujian t dk Sig. p 

Ujian Pra-Pos -3.16 23 .002 

 *Signifikan pada aras p<.05 

 

 Ujian ANOVA Sehala bagi menguji kesan mnemonik visual terhadap pengekalan dalam ingatan 

jangka panjang responden. Ujian F (2, 63) = 0.352 dengan nilai p = 0.705, nilai p >.05. Ini 

menunjukkan bahawa tidak ada perbezaan yang signifikan skor bagi antara sela masa yang berbeza 

dengan membuat ujian yang berulangan iaitu Ujian Pos_1, Ujian Pos_2 dan Ujian Pos_3 seperti dalam 

Jadual 7. Berdasarkan dapatan ini, skor markah yang diperolehi adalah konsisten dalam masa 4 minggu 

maka ia memberkan kesan yang baik.  Cadangan bahawa teknik mnemonik visual dapat membantu 

maklumat kekal lama dalam ingatan bagi pembelajaran mata pelajaran sejarah.  

 

Jadual 7: Analisis ujian ANOVA sehala 

 

Punca variasi Jumlah kuasa dua Darjah kebebasan Min kuasa dua F Sig, p 

Pendekatan 8000.41 1 8000.41 382.69 <.001 

Sela Masa 14.71 2 7.35 .35 .71 

Kesilapan 1317.05 63 20.906   

Jumlah 9406.00 66    

Jumlah Dibetulkan 1331.758 65    

*Signifikan pada aras p<.05 

 

PERBINCANGAN DAN KESIMPULAN 

Kajian ini dijalankan semasa pandemik Covid-19, antara kelemahan kajian ini adalah tidak ada 

berbandingan antara kumpulan kawalan dan rawatan atas kekangan Standard of Procedure (SOP) yang 

perlu dipatuhi. Ini menyebabkan bilangan dan pergerakkan pelajar agak terhad semasa kajian 

dijalankan. Namun begitu, hasil kajian menunjukkan bahawa teknik mnemonik visual yang dijalankan 

memberikan kesan positif terhadap pencapaian mata pelajaran sejarah sama ada dari segi pencapaian 

pelajar sebelum dan selepas. Walaupun pencapaian yang diperolehi oleh pelajar tidak tinggi tetapi 

rangsangan yang diperolehi daripada mneumonik visual dapat menjadikan ingatan kerja dalam minda 

lebih mudah iaitu bebanan kognitif dapat dikurangkan.  Ini menyokong kepada model yang digunakan 

iaitu adaptasi daripada Mayer (2014) dan Moreno dan Mayer (2007). 

 

Keputusan kajian mnemonik visual terhadap ingatan jangka panjang tiada perbezaan yang signifikan 

antara sela masa 14 hari selama 28 hari dijalankan. Hasil kajian ini menunjukkan teknik mnemonik 

visual tidak memberikan kesan terhadap ingatan jangka panjang atau kata lain maklumat yang 

disimpan dalam ingatan jangka panjang adalah kekal. Berdasarkan kepada Model Teori Kognitif 

Multimedia Mayer seperti dalam Rajah 1, ingatan manusia terbahagi kepada tiga bahagian iaitu ingatan 

deria, ingatan kerja dan ingatan jangka panjang. Melalui kajian ini, dapat dilihat kesan pengekalan 

maklumat dalam minda pelajar dan ini menunjukkan bahawa mnemonik visual dapat membantu 

maklumat yang diterima oleh minda kekal lama dalam ingatan dan menjadikan pemprosesan maklumat 

lebih berkesan diperingkat ingatan jangka panjang (Hill, 2022; Rawendy et al., 2017; Anhour & 

Berenji, 2015). Namun begitu, dalam kajian pengekalan tidak mengkaji tentang kesan null dan saiz. 

Selain itu terdapat juga responden yang digugurkan daripada kajian ini disebabkan kajian mengambil 

masa yang agak lama.  Pemprosesan maklumat yang melibatkan integrasi antara pengetahuan sedia 

ada dan pengetahuan baharu secara visual yang diterima dapat membina pengetahuan baharu 

seterusnya kekal dalam ingatan jangka panjang. Ini selaras dengan kajian yang dilakukan oleh Zarei 

dan Salimi (2012) mengatakan teknik kata kunci adalah lebih berkesan berbanding gambar dan 

nyanyian.  

Kesimpulannya, teknik mnemonik visual boleh dijadikan sebagai alat bantu mengajar dalam proses 

membantu pelajar untuk menambahbaikan pencapaian dan pengekalan dalam ingatan jangka panjang 

bagi mata pelajaran sejarah. Ini juga menunjukkan teknik mnemonik ini bukan sahaja sesuai digunakan 

bagi mata pelajaran sejarah tetapi mata pelajaran yang berbentuk hafalan yang memerlukan 

penggunaan bebanan kognitif yang tinggi seperti geografi, bahasa, pendidikan islam dan pendidikan 

moral. Namun kajian lanjutan yang boleh dilaksanakan iaitu melihat kepada elemen multimedia seperti 

animasi dan gerak isyarat.  

